
Słowo tydźenja je z pjera Lubiny Hajdukoweje.

SPŁAW

a)  wosebita matraca za alergikarjow
b)  připrawa z drjewa, z kotrejž móžeš po rěce jěć; zwjazane zdónki štomow
c)  swětnišćowa łódź

Prawa je wotmołwa b.

Spław su poprawom jenož wjacore mjez sobu zwjazane zdónki drjewa. Na nich móžeš stać, sedźeć abo 
ležeć a so tak po rěce wjezć dać. Móžeš sej na spław tež třěchu abo samo mału budku natwarić.

Takle móžeš to tež prajić
pławidło (tute pomjenowanje pak so rědšo wužiwa)

Připódla prajene
Pławić woznamjenja zdónki drjewa (hač mjez sobu zwjazane abo nic) po rěce transportować. Zo wšo 
porjadnje běži, wo to stara so pławjer. Druhdy ma wón konja k pomocy, druhdy wužiwa jenož móc  
a prudźenje wody.

Přikłady z rěčneho korpusa
Tom Sawyer je na spławje po Mississippiju wot doma ćeknył. (LHV)
W meji smy hakle spław twarili a z nim w Sulšecach po Čornym Halštrowje jěli. (Serbske Nowiny 2010, 
julij-september)
Swój čas přeprěčimy rěku hišće na spodźiwnym spławje, kotryž njesu pjatnaće nadutych wowčich koži. 
Šěsć do wosom ludźi ma na tajki spławje rum. Rozhlad. Časopis za serbski kulturu, lětnik 45; 1995)
Mjeztym zo jedyn na spławje stejo piwo wupi, tamnaj spław ćehnještaj. Napřećiwne mustwo činješe  
to samsne. Z třicećimeterskim gumijowym powjazom běštaj wobaj zwjazanaj a komuž so poradźi,  
na spławje stejaceho do wody sćahnyć, bě dobyćer. (Serbske Nowiny 2006, julij-september)


